               Beyinciyin quruluşu	
           Hərəkətlərin normal müvazinətini tənzimləmək üçün mərkəzi sinir sisteminin bir neçə şöbələrinin uyğunlaşdırılmış, yüksək dərəcədə avtomatik fəaliyyəti hesabına əmələ gəlir: beyinciyin, dəhliz aparatının, dərin hissiyat yollarının, alın və gicgah payları qabığının.
            Hərəkətlərin müvazinətini tənzimləyən mərkəzi orqan beyincikdir. Beyinciyin fəaliyyəti reflektor olaraq əzələ tonusunu, hərəkətlərin tarazlığını, müvazinətini və sinergiyasını saxlamaqdır.
             Beyincik arxa kəllə çuxurda yerləşir, dördüncü mədəciyin damını təşkil edir; onun yuxarı səthi beyin yarımkürələrinin ənsə payından sərt qişanın bir hissəsi ilə ayrılır, aşağıda beyincik böyük ənsə dəliyinə yaxınlaşır.
             Beyincik iki yarımkürədən və ortada yerləşən soxulcandan ibarətdir. Xarici səthi boz maddədən, daxildə ağ maddədən ibarətdir. Ağ maddənin daxilində beyincik nüvələri yerləşir : dişli nüvə, mantarabənzər nüvə, şarabənzər nüvə və dam nüvəsi.
              Beyincik 3 cüt ayaqcıqlar vasitəsilə uzunsov beyinlə, varoli körpüsünü ilə orta beyinlə əlaqələnir.
              Beyincik funksiyasının yerinə yetirilməsi beyin qabışından gələn müvazinət impulsları və onurğa beyindən qalxan yollar bədənin mühitdə yerləşməsi haqqında verilən informasiya ilə əmələ gəlir.
              İki onurğa beyin – beyincik yolları ayırd edilir: dorzal və ventral. Dorzal və ventral onurğa beyin – beyincik yollarının birinci neyronları fəqərəarası düyünlərdə yerləşir. Bu hüceyrələrin dentritləri periferik sinirlərin tərkibində əzələlərdə, oynaqlarda, bağlarda, vətərlərdə, sümük üstlüyündə qurtarır; aksonları arxa kökcüklərlə onurğa beyninə daxil olur və arxa buynuzların əsasında yerləşən hüceyrələrdə qurtarır. Arxa buynuz hüceyrələrindən başlayan ventral onurğa beyin – beyincik – Qovers yolu əks tərəfə keçərək onurğa beyninin yan sütunlarının ventral hissəsində yerləşərək yuxarıya qalxır, uzunsov beyni, varoli körpüsünü keçir, orta beyində ön beyin yelkənində çarpazlaşır, beyinciyin yuxarı ayaqcığı tərkibində beyinciyin soxulcanında qurtarır.
             Beləliklə, ventral onurğa beyin- beyincik – Qovers yolu iki dəfə çarpazlaşaraq öz tərəfinə keçir.
             Dorzal onurğa beyin – beyincik – Fleksiq dəstəsi hüceyrələrinin aksonları öz tərəfində yan sütunlara keçərək arxa hissədə yerləşir, yuxarı qalxaraq uzunsov beyinə daxil olur və beyinciyin aşağı ayaqçığı tərkibində beyinciyə daxil olur, onun soxulcanında qurtarır.
              Beyin qabığı beyinciklə alın – gicgah- ənsə - körpü yolu ilə əlaqə yaradır. Alın – körpü yolu orta alın qırışlarının ön hissəsindən başlayır, daxili kapsulanın ön budundan, beyin ayaqcığının əsasından keçir, körpünün xüsusi nüvələrində qurtarır. Ənsə - gicgah – körpü yolları daxili kapsulanın arxa budundan, beyin ayaqcığınin əsasından keçir, körpünün xüsusi nüvələrində qurtarır. Körpü nüvələrinin aksonları beyinciyin orta ayaqcığını təşkil edir, əks tərəfə keçir, beyincik yarımkürəsinin qabığında qurtarır. Beləliklə, beyin qabığı beyinciklə əkstərəfli əlaqə yaradır.
                Onurğa beyin – beyincik yolları ilə beyincik soxulcanına daxil olan proprioseptiv siqnallar beyincik nüvələrinə keçir və efferent yolları qırmızı nüvəyə, dəhliz nüvələrinə, Darkşeviç nüvəsinə yaxınlaşır. Bu nüvələrdən başlayan rubrospinal yol, arxa boylama dəstə və dəhliz – onurğa beyin yolu onurğa beynin ön buynuzlarında və hərəki kəllə sinirlərinin nüvələrində qurtarır.

